
Тӑван поэзийӗн мухтавӗ

Петӗр Хусанкай. Ҫак ҫыннӑн, юратнӑ поэтӑмӑрӑн ырӑ ятне эпӗ мӗн 
ачаранпах хамӑн чӗрере тытатӑп.

Эпӗ тӳрех ҫапла калама пултаратӑп: мана Митта Ваҫлейӗпе Петӗр 
Хусанкай  литература  ҫулӗ  ҫине  тӑратрӗҫ. Ҫавӑнпа  эпӗ  вӗсен  умӗнче 
пуҫӑма таятӑп.

Эпӗ  Петӗр  Хусанкай  ҫырнӑ  сӑвӑ-юрӑсене  ялти  шкулта  вӗреннӗ 
чухнех юратса вулаттӑм, халӑх умӗнче пӑхмасӑр тухса калаттӑм. Мӗн 
ачаранах поэта хӑйне курас шухӑшпа пурӑнаттӑм. Ӗмӗтӗм пурнӑҫланчӗ: 
Петӗр Хусанкая пӗрремӗш хут 1937 ҫулта Шупашкарта тӗл пултӑм. Ҫине 
Петр Петрович Хусанкай хура кӗрен ҫипрен ҫыхса тунӑ ӑшӑ кӗпе, кофта 
тӑхӑннӑ. Аллинче - пӗчӗк шурӑ тутӑр.

- Куҫӑмсем пӑсӑлчӗҫ. Ҫутта пӑхма йывӑр, - тет поэт. Чӑнах та, Петр 
Петровичӑн  куҫӗсем  йӑлтах хӗрелсе кайнӑ.  Апла пулин  те, хӑй  пуҫне 
усмасть.

Кун  хыҫҫӑн  кун,  ҫул  хыҫҫӑн  ҫул  иртрӗ.  Халӗ  шухӑшлатӑп  та 
тӗлӗнетӗп: эпӗ Хусанкая вӑтӑр ҫул ытла пӗлетӗп.

...1940  ҫул.  Эпӗ  Совет  Ҫарӗн салтакӗ.  Ҫапла  кӗтмен  ҫӗртен,  пӗр 
йывӑр  походра  пулнӑ  хыҫҫӑн,  хытӑ  чирлесе  ӳкрӗм.  Нарва  хулинче 
госпитальте выртатӑп. Ҫак йывӑр кунсенче эпӗ Петр Петровичран ҫыру 
илтӗм. Вӑл мана хӑвӑртрах чӗрӗлме ырлӑх-сывлӑх сунать. Ҫак ҫыру ман 
чун-чӗрене пысӑк вӑй-хӑват пачӗ. Петӗр Хусанкай, юлташӗсен ӗҫӗ ӑнса 
пырсан, ҫав тери савӑнатчӗ.

Аслӑ  Отечественнӑй  вӑрҫӑ  хыҫҫӑн,  Шупашкара  таврӑнсан,  Петр 
Петрович  ман  пата  хваттере  пычӗ.  Эпӗ  ӑна  хамӑн  ҫӗнӗ  сӑвӑсемпе 
паллаштартӑм. Ун чухне поэт мана ҫав тери усӑллӑ канашсем пачӗ.

- Эс ҫырнӑ ҫак икӗ сӑвва вырӑсла куҫарса пӑхам-ха, мӗн пулӗ, - терӗ 
мана Петр Петрович. Нумай та вӑхӑт иртмерӗ, вӑл манӑн «Ҫутӑ ӗмӗт», 



«Ҫутӑ хӗҫ» сӑвӑсене вырӑсла куҫарчӗ. Эпӗ тӗлӗнтӗм: поэт чӑвашларан 
куҫарнӑ сӑвӑсен виҫине, шухӑшне лайӑх упраса хӑварнӑ. Ку мана питех 
те савӑнтарчӗ.

Пӗр ҫулхине, кӗркунне, эпӗ Хусанкая хам пата хӑнана чӗнтӗм. Эпир 
унпа чылайччен калаҫса лартӑмӑр.

- Петр Петрович, эсӗ ман патӑмра час-часах пулаймастӑн. Магазина 
кайса эрех илсе килем-ха. Ӗҫер-ха пӗрре, -  терӗм. Поэт хуллен пуҫне 
сула-сула илчӗ те:

- Кирлӗ мар. Эпӗ паян театра каятӑп. Искусство керменне эрех ӗҫсе 
кайма юрамасть, - терӗ вӑл. Эпӗ ун сӑмахне халӗ те яланах аса илетӗп.

1950  ҫулта, Чӑваш  литературипе  искусствин  эрнине  Мускавра 
ирттерме хатӗрленнӗ кунсенче, эпӗ Хусанкая республикӑри паллӑ ҫын, 
Вӑрнар  районӗнчи  Ленин  ячӗпе  хисепленекен  колхоз  председателӗ, 
Социализмла  Ӗҫ  Геройӗ  Сергей  Коротков  ҫинчен  ҫырнӑ  хамӑн  сӑвва 
кӑтартрӑм.

-  Пурте вырӑнлӑ,  пурте йӗркеллӗ.  Ку  сӑвӑран юрӑ тума пулать,  - 
терӗ  те  Петр  Петрович  телефонпа  парти  обкомӗн  секретарӗ  Семен 
Матвеевич Ислюков патне шӑнкӑравларӗ.

- Василий Давыдов поэта Мускава, литературӑпа искусство эрнине, 
илсе кайсан мӗн пулӗ-ши? Эпӗ халӗ унӑн ҫӗнӗ сӑввине вуларӑм. Сӑвви 
кӑмӑла кайрӗ, - терӗ вӑл.

Семен  Матвеевич  та  Хусанкай  сӗннипе  килӗшрӗ  пулас:  мана  та 
Мускава илсе кайрӗҫ.  Мускавра Чӑваш литературипе искусствин эрни 
ҫав  тери  йӗркеллӗ  иртрӗ.  Концертсене,  литература  каҫӗсене  пынӑ 
ҫынсем уйрӑмах Петӗр Хусанкай сӑвӑ вуланине мӗнле лайӑх йышӑнни 
халӗ те асран каймасть.

Ҫӗр  каҫма  эпӗ  хамӑн  Мускав  айккинче  пурӑнакан  Макҫӑм  пичче 
патне кайрӑм. Вӑл та, пирӗн концертра пулнӑскер, ҫӗрӗпе тенӗ пек Петр 
Петрович ҫинчен сӑмахларӗ.



- Пултаруллӑ поэт. Вӑл пурришӗн пирӗн савӑнмалла, мухтанмалла, - 
терӗ мана пичче.

Петӗр  Хусанкай  маншӑн,  сӑвӑсем  ҫыракан  ҫыншӑн,  яланах 
вилӗмсӗр улӑп-поэт пек куҫ умӗнче тӑрать.

1956  ҫулхи  ноябрӗн  8-мӗшӗнче  пире  хамӑрӑн  ҫывӑх  тусӑмӑр, 
чӑвашсен паллӑ поэчӗ Митта Ваҫлейӗ, хӑнана чӗнчӗ. Кӗрекере, хисеплӗ 
хӑнасем хушшинче, Петр Петровичпа унӑн мӑшӑрӗ Вера Кузьминична 
Кузьмина та  пулчӗҫ. Петр Петрович хӑнара хӑйне питех те савӑнӑҫлӑ 
тытрӗ. Ун чухне вӑл Вера Кузьминичнӑпа чӑвашсен авалхи пӗр юррине 
питех савӑнӑҫлӑн юрларӗ:

Ай, пуҫана, пуҫ ыратать, - 
Симӗс кайӑк пуҫран сӑхрӗ. 
Чарсам, чарсам эс кайӑкна. 
Ати калать: ай, кайӑр, тет, 
Нӳхреп калать: ан кайӑр, тет, 
Сире валлн татах пур, тет. 
Апи калать: ай, кайӑр, тет, 
Кӑмаки калать: ан кайӑр, тет,
Сире валли татах пур, тет.

Ку юрра Митта Ваҫлейӗ мӗн ҫӗре кӗричченех аса илсе пурӑнчӗ, ӑна 
вӑл «Хусанкай юрри» тетчӗ.

1953 ҫулта, кӗркуннеччӗ пулас, эпир писательсен Союзӗнче Петӗр 
Хусанкайӑн  «Горкӑри  ҫурт»  поэмине  сӳтсе  яврӑмӑр,  поэт  хамӑр 
ҫулпуҫӑмӑр  Ленин  ҫинчен  лайӑх,  илемлӗ  произведени  ҫырнишӗн 
савӑнтӑмӑр.  Петр Петрович эпир сӑмах тухса каланине итлесе ларнӑ 
хушӑрах хӑй умне хунӑ хут листи ҫине картина ӳкерме пуҫларӗ. Поэзи 
секцийӗ вӗҫленсен, вӑл мана ҫав хут листине тыттарчӗ те:



- Ку сана - парне. Хусанкай сӑвӑҫ ҫеҫ мар, художник та, - терӗ кулса. 
Эпӗ поэтӑн ҫав ӳкерчӗкне халӗ те упраса пурӑнатӑп.

1961 ҫулта, пӗр ҫуллахи кун, эпӗ Петӗр Хусанкай патӗнче пултӑм. 
Нумай  калаҫса  лартӑмӑр.  Ун  чухне  Петр  Петрович  мана  хӑй  ӳкернӗ 
фотокарточкӑсене  кӑтартрӗ,  хӑйӗн  тата  амӑшӗн  сӑнӳкерчӗкӗсене 
парнелерӗ.  Хӑйӗн  сӑнӳкерчӗкӗ  ҫине:  «В.  И.  Давыдов-Анатрине.  Асӑм 
палли.  Петӗр  Сумбай»,  -  тесе  ҫырса  хучӗ,  амӑшӗн  сӑнӳкерчӗкӗ  ҫине 
вара: «В. И. Давыдов-Анатрине. Анне ку, ҫулла 60 ҫулта ӳкернӗ. Сумбай 
П. ӳкернӗ. П. Хусанкай», - тесе ҫырса пачӗ.

1965 ҫулхи апрель уйӑхӗнче, шыв-шур вӑхӑтӗнче, Петӗр Хусанкай, 
Алексей  Талвир,  Юхма  Мишши  тата  эпӗ  Патӑръелне  кайрӑмӑр.  Ял 
ӗҫченӗсемпе, шкулсенче вӗренекен ачасемпе тӗл пултӑмӑр.

Ун чухне эпир Первомайскине, Аслӑ Арапуҫне, ман тӑван яла ҫитсе 
куртӑмӑр, «Рассвет» колхоз ӗҫченӗсемпе, вӑтам шкулта вӗренекенсемпе 
тӗлпулу ирттертӗмӗр.  Хусанкай арапуҫсем хамӑр тӑван литературӑна, 
чӗлхемӗре  чун-чӗререн  юратнишӗн,  хисепленишӗн  ҫав  тери  савӑнчӗ. 
Вӑл шкулти музей кӗнеки ҫине ҫапла ҫырса хӑварчӗ: «Арапуҫ ачисем те 
ар  пулнӑ,  хӗрӗсем  те  кӗрнеклӗ,  хитре!..  Ҫак  Юхма  тӑрӑхӗнче,  Митта 
ҫӗршывӗнче,  чӗлхе  ӑстисем,  сӑвӑҫ-калавҫӑсем  ҫине-ҫинех  тухса 
тӑрассӑн туйӑнать. Ҫапла пултӑрччӗ!»

Апрелӗн  24-мӗшӗнче  Патӑръелӗнчи  Культура  ҫуртӗнче  районти 
ҫамрӑксене  эпир  хамӑр  произведенисемпе  паллаштартӑмӑр,  сӑвӑсем 
вуласа патӑмӑр. Тӗлпулу вӗҫленес умӗн комсомол райкомӗн секретарӗ 
Владимир  Чекушкин  пире  пурне  те  комсомол  ретне  илни  ҫинчен 
пӗлтерчӗ,  кӑкӑрсем  ҫине  ВЛКСМ  значокне  ҫакса  ячӗ.  Петр  Петрович 
ҫамрӑксем  ҫине ӑшшӑн пӑхса илчӗ те:

- Эсир мана каллех яш-кӗрӗмсем шутне кӗртрӗр пулать, - терӗ.
Апрелӗн  25-мӗшӗнче  пирӗн  ушкӑн  икӗ  пая  уйрӑлчӗ.  Эпир,  Петӗр 

Хусанкайпа иксӗмӗр, Патӑръелӗнчи интернат шкулта пултӑмӑр. Ачасем 



хӑйсем патне поэтсем пынишӗн питех те савӑнчӗҫ. Эпир вӗсене хамӑр 
пурнӑҫпа паллаштартӑмӑр, сӑвӑсем вуласа патӑмӑр. Тӗлпулу ҫав тери 
лайӑх,  илемлӗ  иртрӗ  темелле.  Ачасем  пире  ыйтусем  нумай  пачӗҫ. 
Юлашкинчен сцена ҫине ҫамрӑк хӗрача хӑпарса тӑчӗ те пире хисеплӗ 
пионера  илни  ҫинчен  пӗлтерчӗ,  Петр  Петрович  мӑйне  хӗрлӗ  галстук 
ҫыхса ячӗ. Поэт вара ачасен еннелле ҫаврӑнчӗ те: «Эх, поэзи вӑйӗ! Эсӗ 
пур ҫӗре те ҫитетӗн, ҫынсен чун-чӗрине ҫӗклетӗн, уҫса яратӑн!» - терӗ.

Петер  Хусанкай  Патӑръелӗнче  пулнӑ  хыҫҫӑн  ятарласа  «Юхма 
тӑрӑхӗнче» ятлӑ сӑвӑсен ярӑмне ҫырчӗ. Унти «Ытарайми тӑван чӗлхе» 
ятлӑ сӑвӑра ҫакӑн пек хавхаланса ҫырнӑ йӗркесем пур:

Ытарайми тӑван чӗлхе 
Кунта янрать тата илемлӗн! 
ӗмӗртенхи витӗмлӗхе, 
Тӳсӗмлӗхе туйса илетӗн.

Художнпк Кокеле иккен 
(Турхансене) сума сӑваҫҫӗ. 
Ҫыракана та - Талвиртен 
Юхма Мишшн таран саваҫҫӗ. 
Анатрие асра тытса, 
Айхи ҫинчен ыйтса пӗлеҫҫӗ.
«Ят йышлӑ-ҫке», - тесен, татса:
«Митта ҫӗршывӗ ку!» - тееҫҫӗ.

...1958 ҫулта поездпа Шупашкартан Мускава Раҫҫейри писательсен 
пӗрремӗш съездне каятпӑр. Петӗр Хусанкай пире ҫул тӑрӑх хӑй курни-
илтни ҫинчен кала-кала парать. Хӑй пуҫне пӗр  пӗчӗк шур тутӑр ҫыхнӑ. 
Эпӗ унтан: «Петр Петрович, эсӗ мӗншӗн тутӑр ҫыхнӑ?» - тесе ыйтрӑм. 



Хусанкай ҫавӑнтах: «Ҫӳҫ ҫине тусан ларасран ҫыхатӑп», - терӗ. Калаҫу 
ерипен малалла тӑсӑлчӗ.

- Эсӗ, Ваҫлей, «Чеменпе Мерчен» поэма ҫырса ырӑ ӗҫ турӑн. Халӑх 
сӑвви-юррисемпе питех те нумай усӑ курнӑ вара, - тесе хучӗ. Эпӗ нимӗн 
те чӗнмерӗм.

Писательсен съездӗнче Петр Петровича президиума суйларӗҫ. Пӗр 
ларура  вӑл  съезда  председатель.  пулса  ертсе  пычӗ.  Хӗрӳллӗ  сӑмах 
тухса  каларӗ.  Хам  паллакан  вырӑс,  тутар  тата  ытти  халӑхсен 
писателӗсем ун сӑмахне мухтаса каланине эпӗ темиҫе хутчен те илтрӗм.

Союзсен ҫурчӗн  колоннӑллӑ залӗсенче,  фойере ҫӗр-шыври паллӑ 
писательсем  ҫинчен  юлташла  тӑрӑхласа  тунӑ  ӳкерчӗксем  ҫакӑнса 
тӑраҫҫӗ.  Унта  чи  малта,  руль  умӗнче,  матрос  тумӗ  тӑхӑннӑ  Леонид 
Соболев писатель. Ҫакӑнтах пирӗн Петӗр Хусанкай. Вӑл хӑйӗн ӗҫри тус-
тантӑшӗсемпе пӗрле хӑюллӑн малалла утать.

1958 ҫулхи мартӑн 5-мӗшӗнче чӑвашсен паллӑ поэчӗ Митта Ваҫлейӗ 
ҫуралнӑранпа 50 ҫул тултарчӗ. Каҫхине, филармони ҫурчӗ. Кунта халӑх 
туллиех.  Поэт  тӑванӗсем,  юлташӗсем,  литературӑпа  искусство 
деятелӗсем,  рабочисемпе  студентсем  пухӑннӑ.  Эпир  пурте  Миттана 
чыслатпӑр.  Вӑл  тӑван  халӑхӑмӑрӑн  юратнӑ  поэчӗ  иккенне  туйса 
тӑратпӑр. Урӑхла пулма та пултараймасть. Мӗншӗн тесен поэт хӑй те 
халӑха чун-чӗререн юрататчӗ,  уншӑн пӗтӗм вӑй-халне парса ӗҫлетчӗ. 
Чӑваш писателӗсен Союзӗн правленнйӗн председателӗ Алексей Талвир 
мана та президиума ларма ыйтрӗ. Ман умра Петр Петровнч Хусанкай 
ларать, ҫумра вара Митта Ваҫлейӗн мӑшӑрӗ - Нонна Кирилловна Митта. 
Вӑл  хӑй  питӗ  пӑлханать.  Эпӗ  ӑна  йӑпатма  пӑхатӑп.  Митта  Ваҫлейӗн 
пурнӑҫӗпе пултарулӑхӗ ҫинчен Хусанкай доклад туса пачӗ. Ун доклачӗ 
хӑйӗн  хӑвачӗпе  пире  пурне  те  тӗлӗнтерчӗ.  «Митта  -  чӑн-чӑн  халӑх 
поэчӗ», - терӗ Хусанкай.



1958 ҫулхи май уйӑхӗнче эпӗ Кӑкшӑмри писательсен ҫуртне кайрӑм. 
Писательсен  ҫуртне  Петӗр  Хусанкай  та  пычӗ.  Малтанхи  кунах  пире 
мунча  хутса  пачӗҫ.  Эпӗ  вӑрмантан  ҫӗнӗ  милӗк  хуҫса  килтӗм.  Петр 
Петровичпа  пӗрле  мунча  кӗтӗм.  Мунчи  ҫав  тери  вӗри.  Эпӗ  хам  та 
сисмерӗм, Хусанкайӑн пӗр сӑввине каласа ҫапӑнма пуҫларӑм:

Тупа-тупа тупата, 
Ик урара ҫӑпата, 
Ҫӑпата мар - атӑ, 
Манӑн старик ватӑ. 
Кунӗн-ҫӗрӗн пӑк та пак 
Тӗтӗрет кӑна тапак...

Петр  Петрович  эпӗ  сӑвӑ  вуланине  илтсен  чӑтаймарӗ,  ахӑлтатсах 
кулса ячӗ. Мунчаран тухсан, сивӗнсен, Петр Петрович ман пӳлӗме пырса 
ларчӗ.  Ҫӗрӗпе  калаҫрӑмӑр.  Поэт  мана  хӑйӗн  пичетре  пулман 
произведенийӗсене,  хӑшпӗр ҫынсене тӗртсе илекен сӑввисене вуласа 
пачӗ. Унӑн витӗмлӗ, йӗплӗ сӑввисем ман асӑмра ӗмӗрлӗхех юлчӗҫ. Ҫак 
сӑвӑсене  эпӗ  ҫавӑнтах  хут  ҫине  ҫырса  илтӗм,  вӗсене  вара  халӗ  те 
упраса усратӑп. Ун чухне мана вӑл хӑйӗн икӗ ҫӗнӗ кӗнекине парнелерӗ. 
«Поэмӑсем» кӗнеки ҫине ҫакӑн пек йӗркесем ҫырса хунӑ:

«Поэма та, темӗн те пулӗ. 
Пӑртак пурӑнсан енчӗк тулӗ. 
Поэчӗ кайсан, ячӑ юлӗ, 
Ҫапах та ку пулнӑ - ун мулӗ».

«Лирика» ятлӑ тепӗр кӗнеке хуплашки ҫине ҫак йӗркесене ҫырчӗ:



«Тӗнче ҫаврӑнать пӗрех май, 
Ҫакна ӑнланать Хусанкай».

1958 ҫулхи майӑн 31-мӗшӗнче, каҫхине, эпӗ тӗлӗкре Петр Петрович 
амӑшне Варвара Борисовнӑна курнӑ. Хурлӑхлӑ тӗлӗкчӗ вӑл.

Ҫак тӗлӗке эпӗ ирхине Петр Петровича каласа патӑм. Вӑл ман ҫине 
кулараххӑн пӑхса илчӗ те:

- Чӑнах та тӗлӗнмелле тӗлӗк, - тесе хучӗ.
Ҫак тӗлӗке эпир Петр Петровичпа амӑшне пытарнӑ кун тепӗр хут 

аса илтӗмӗр. Эпӗ ун ҫинчен хам блокнот ҫине ҫапла ҫырса хунӑ: «Паян 
Петӗр Хусанкай амӑшне Варвара Борисовнӑна пытартӑмӑр. Ҫанталӑк, 
чылай  вӑхӑт  хушши  уяр,  шӑрӑх  тӑнӑ  хыҫҫӑн,  пӑсӑлса  кайрӗ.  Ҫумӑр 
чашлаттарсах ҫума пуҫларӗ. Варвара Борисовнӑна пытарнӑ чух масар 
ҫинче Иван Кузнецовпа Петӗр Хусанкай сӑмах каларӗҫ.

–  Ман  анне  83  ҫул  пурӑнчӗ.  Вӑл  хӑй  ӗмӗрӗнче  йывӑрлӑх  нумай 
курчӗ,  ҫапах та,  мӗн куҫне хупичченех,  ҫын тивӗҫне ҫӳлте тытрӗ. Вӑл 
яланах  таса  чунлӑ  хӗрарӑм  пулнӑ.  Ман  пурнӑҫӑмра,  чунӑмра  мӗн 
лайӑххи, ырри пур, уншӑн эпӗ аннене тав тума тивӗҫлӗ. Анне мана поэзи 
ҫулӗ  ҫине  тӑма пулӑшрӗ,  ҫӗрӗ-ҫӗрӗпе  хамӑр  тӑван  халӑхӑмӑр  сӑвви-
юррисене каласа паратчӗ, - терӗ Петр Петрович.

1959  ҫулхи  август  уйӑхӗнче  Хусанкай  Хура  тинӗс  хӗррине, 
писательсен «Коктебель» ятлӑ ҫуртне канма кайрӗ. Унта тухса кайнӑ чух 
вӑл манран Шупашкар хыпарӗсене пӗлтерме,  хӑйӗн пичетрен тухакан 
ҫӗнӗ кӗнекине ярса пама ыйтрӗ. Эпӗ хаваслансах килӗшрӗм, Ҫыру та 
ҫыртӑм, кӗнеке те ярса патӑм. Нумай та вӑхӑт иртмерӗ, эпӗ унтан явап 
илтӗм:

«Ваҫлей шӑллӑм! Ҫырупа кӗнеке ҫитрӗ. Паянах ҫырас терӗм-ха.
Чи  малтан  -  тав  тӑватӑп.  Унтан  тепӗр  чӑрмав.  Ҫакна  илсенех, 

тархасшӑн,  пӗтӗм  авторскине  Мускава  яртарччӗ.  Москва,  9.  До 



востребования.  Петру Петровичу Хузангаю.  Кӗрсе илӗп.  Тӑлмачсемпе 
редакторне парас шутӑм пур. Тата хӑшпӗр ҫӗре ярса парӑп.

Хам час  таврӑнаймӑп.  Унччен  сывлӑха  юсама тытӑнса пӑхасшӑн. 
Чармасан,  тен,  кӑшт  ҫыраймӑп-и,  тетӗп.  Кунта  пит  йывӑр  пулчӗ: 
хӗвелтен  пытанкаласа  кӑна пурӑнтӑм.  Августӑн  27-мӗшӗнче тухатпӑр. 
Килйышӑм - киле, хам Мускава юлса, лекӗрсемпе канашласа пӑхасшӑн. 
Мӗн тейӗҫ. Шупашкар хыпарӗсене кӗскен ҫав адреспах ҫырса ярсам.

Салам. Тав. П. Хусанкай».
Эпӗ Петр Петрович  килйышне Ҫӗнӗ 1961 ҫул ячӗпе салам ҫыртӑм. 

Ҫӑкӑр:тӑвар хире-хирӗҫ тенӗ пек, вӗсенчен те часах ҫыру илтӗм.
«Ваҫлей,  Анатри  ӗҫчен!  -  тесе  ҫырать  вӑл.  -  Тин  антӑм  машина 

ҫинчен. Ҫыру вырта парать. Тавтапуҫ ырӑ сӑмахушӑн, ырӑ кӑмӑлшӑн.
Ҫӗнӗ ҫул ячӗпе мӗн пултарнине йӑлтах сунатпӑр:  телей,  савӑнӑҫ, 

сывлӑх, ӑнӑҫлӑ пултарулӑх, ӳсӗм-тӳсӗм. Сунма ансат, тӑвасси - хамӑрта. 
Ан ятла. Верук, Атнер. П. Хусанкай».

1962  ҫулхи  февралӗн  28-мӗшӗнче  эпӗ  Петӗр  Хусанкайӑн  ҫӗнӗ 
«Тилли  юрри»  кӗнекине  вуласа  тухрӑм.  Юлашки  ҫулсенче  эпӗ  хамӑр 
поэзире ҫакӑн пек чуна тыткӑнлакан кӗнеке тӗл пулсах кайман. Чӑннипех 
те савӑнтӑм: кӗнекери кашни йӗрке хӑйне майлӑ янӑрать, халӑх сӑвви-
юррисене ҫывӑх тӑрать. Вӗсене поэт илемлӗн вырнаҫтарса тухнӑ, хӑват, 
ҫунат  панӑ.  «Мӗнле  вӑйлӑ,  янравлӑ,  сумлӑ  та  ҫепӗҫ  пирӗн  тӑван 
чӗлхемӗр», - теессӗм килет. 

Сакӑр вунӑ сакӑр, ай, сӑввӑм пур, 
Тӑхӑр вунӑ тӑхӑр такмакӑм пур, - 
Умӑрсене сарса хурам-шим, 
Суйла кӑна, суйла юрлам-шим?

Кӗрекӗрсем сарӑ, пылӑр хӑла, 



Юрлайӑп-ши чипер ӑсӑмпала? 
Пысӑк чысӑрсене пӑсайсан, 
Мӗн калӑр-ши эсир эп кайсан? -

тет поэт хӑйӗн пӗр юрринче. Кӗнекери сӑвӑсем пурте ҫакӑн пек техӗмлӗ. 
Эпӗ, «Тилли юррисене» вуласа тухнӑ  хыҫҫӑн, Петӗр Хусанкайӑн поэзи 
ҫӑлкуҫӗ епле вӑйланса пынине тепӗр хут туйса илтӗм.

Ҫак  кӗнеке  ҫинчен  эпӗ  «Коммунизм  ялавӗ»  хаҫатра  статья 
пичетлесе  кӑлартӑм.  Нумаях  та  вӑхӑт  иртмерӗ,  эпир,  поэтсем,  пӗрле 
пухӑнса,  «Тилли  юррисем»  кӗнекене  пӑхса  тухрӑмӑр.  Унта  эпӗ  ҫак 
кӗнеке ҫинчен пӗчӗк доклад туса патӑм. Кӗнеке пирки Александр Алка, 
Александр Артемьев, Алексей Воробьев, Георгий Орлов хӑйсен шухӑш-
кӑмӑлӗсене  каларӗҫ.  Эпир  пурте  «Тилли  юррисем»  кӗнеке  -  халӑх 
поэчӗн хаклӑ парни, терӗмӗр. Хусанкай хӑй кӗнекине сӳтсе явма килнӗ 
юлташсене  чун-чӗререн  тав  турӗ. Поэзи  секцийӗн  ларӑвӗ  вӗҫленсен, 
Петр  Петрович  мана  хӑйӗн  «Тилли  юррисем»  кӗнекине  парнелерӗ, 
кӗнеке хуплашки ҫине сӑвӑласа икӗ йӗрке ҫырса хучӗ:

«Ваҫлей Иванӑч Анатри! 
Ӑнлантӑмӑр пӗрне-пӗри.

П. Хусанкай».
1962 ҫулхи мартӑн 1-мӗшӗнче Мускавран СССР Верховнӑй Советне 

депутата  суйлама  кандидата  тӑратнӑ  Алексей  Сурков  поэт 
суйлавҫӑсемпе  тӗл  пулма  Шупашкара  килчӗ.  Каҫхине  И.  Я.  Яковлев 
ячӗпе  хисепленекен  педагогика  институтне  ҫынсем йышлӑн  пухӑнчӗҫ, 
Кунта Алексей Сурков хулари суйлавҫӑсемпе тӗл пулчӗ.  М. Михайлов 
довереннӑй, М. Сироткин профессор, Чӑваш халӑх поэчӗ П. Хусанкай, 
филологи наукисен кандидачӗ Б. Бройтман тата ытти юлташсем Алексей 
Сурков ҫинчен ӑшӑ сӑмахсем туха-туха каларӗҫ.



-  Сурков  -  пултаруллӑ  поэт,  государство  деятелӗ,  мир  салтакӗ,  - 
терӗҫ вӗсем. Петр Петрович ун чухне Сурковӑн «Пӗчӗк ҫеҫ кӑмака, вут 
ҫунать» ятлӑ хӑй куҫарнӑ сӑввине пысӑк хавхаланупа чӑвашла вуласа 
пачӗ.

Алексей  Сурков  Петӗр  Хусанкай  аллине  пӗтем  чун-чӗререн 
хисеплесе чӑмӑртарӗ.

1962  ҫулхи  ҫурхи  кун.  Эпир  тӑваттӑн:  Петӗр  Хусанкай,  Аркадий 
Лукин, Юрий Петров поэтсем Чурачӑкри, Канашри шкулсенче вӗренекен 
ачасемпе  тӗл  пулма  каятпӑр.  Машина  моторӗ  ҫав  тери  кӗрлет.  Пӗр-
пӗринпе  калаҫнине  илтме  йывӑр.  Петр  Петрович  ӑна-кӑна  пӑхмасть, 
пире хӑйӗн хӗвеланӑҫ ҫӗршывӗсенчи тусӗсем ҫинчен кала-кала парать. 
Сӑмах Пӑлхар поэчӗ Ламар ҫинчен пуҫланчӗ.

- Ламар сӑвӑҫ ҫеҫ мар, ывӑнма пӗлмен турист. Вӑл хӑйӗн машинипе 
чылай ҫӗршывсенче  пулнӑ, Лондона ҫитсе курнӑ, юлашки вӑхӑтра ҫеҫ 
вунӑ пин километра яхӑн поход тунӑ. Поэт чӑваш ҫӗршывне те килсе 
каясшӑн-ха, - тет пире Петр Петрович.

Чурачӑкри  шкул-интернат.  Кунта  ачасемпе  тӗлпулу  ирттертӗмӗр. 
Малтан Петӗр Хусанкай кӗскен чӑваш литератури ҫинчен каларӗ. Эпир 
ачасене хамӑр сӑвӑсене вуласа патӑмӑр.  Пирӗн ума кунта вӗренекен 
шкул ачи Роман Николаев тухса тӑчӗ. Вӑл пысӑк хавхаланупа хӑй ҫырнӑ 
«Кӑвакарчӑн»  сӑвва  вуласа  пачӗ.  Ун  сӑввинче  пусӑмсене  пӑснӑ 
вырӑнсем пур. Петр Петрович ӑна хӑйӗн тӑван пиччӗшӗ пек хуллен кӑна: 
«Тӑванӑм, пусӑмсене ҫирӗп тытса пымалла. ӗлӗк эпир ҫичӗ пушӑтран 
ҫӑпата  тӑваттӑмӑр.  Ҫичӗ  пушӑт  вырӑнне  сакӑр  пушӑт  хурса  ярсан, 
ҫӑпата  чалӑш  пулатчӗ.  Ҫавӑн  пекех  сӑвӑра  та  ытлашши  пусӑм-ритм 
тума юрамасть», - терӗ.

Тепӗр кунне эпир Елчӗке ҫитрӗмӗр.  Ҫурхи каҫ.  Районти Культура 
ҫуртӗнче ларма пӗр  пушӑ вырӑн та ҫук.  Кунта колхозниксем,  районти 
учрежденисенче ӗҫлекенсем, вӗренекен ачасем йышлӑн пухӑннӑ. Поэзи 



каҫӗ  пулмалла.  Ҫак  каҫа  ирттерме  елчӗксем  лайӑх  хатӗрленнӗ.  Кун 
ҫинчен урамсене пӗлтерӳсем ҫапнӑ, районти «Колхоз хаҫачӗ» ятарласа 
литература  страници  пичетлесе  кӑларнӑ.  Культура  ҫуртӗнче  «Пирӗн 
юратнӑ  писательсем»  фотовыставка  йӗркеленӗ.  Унта  Константин 
Иванов,  Ҫеҫпӗл  Мишши,  Семен  Элкер,  Петӗр  Хусанкай,  Яков  Ухсай, 
Александр Алка, Василий Алагер тата ытти писательсен сӑнӳкерчӗкӗсем 
пур. Куҫ умне чӑваш кӗнеки витрини тухса тӑрать. Кунтах кӗнеке сутакан 
килнӗ. Ӑна ҫынсем хупӑрласа илнӗ.  Ял ӗҫченӗсем пирӗн писательсен 
произведенийӗсене туянаҫҫӗ. Эпир кӗнекесем ҫине ӑшӑ сӑмахсем ҫырса 
паратпӑр.  Сцена  ҫине  пурне  те  курӑнмалла  пысӑк  саспӑллисемпе 
Ҫеҫпӗл Мишшин сӑмахӗсене ҫырса ҫапнӑ:

Хастарлӑ, хыт утӑмлӑ пулӑр, 
Ҫершывӑн хастар ачисем. 
Вут кайӑклӑн вӗҫӗр, ан юлӑр, 
Ан юлӑр кунҫул уттинчен.

Кунтах Кокстантин Иванов каланӑ ҫулӑмлӑ сӑмахсем пур:

Ҫакӑ ҫутӑ тӗнчере 
Вӑйли ҫук та этемрен. 
Шывсем ҫинче, ҫӗр ҫинче 
Хуҫа пулса вӑл тӑрать.

Куҫ  умне  поэзи  пирки  Петӗр  Хусанкай  ҫырнӑ  йӗркесем  тухса 
тӑраҫҫӗ:

Поэзи - шырав, кӗрешӳ, ӑмӑрту, 
Ача йӑл кулли, гени тарӗ, 



Имҫам, юрату, кӳлешӳ, аркату, 
Тӗнчемӗр нуши, пархатарӗ, - 

тенӗ унта.
Поэзи  каҫне  пынӑ  ҫынсем,  ҫак  сӑмахсене  вуласа,  шухӑша  кайса 

тӑраҫҫӗ.
Петр Петрович, литература каҫне пынӑ ҫынсене хӑй кӗнекисем ҫине 

автограф ҫырса параканскер, пирӗн еннелле ҫаврӑнчӗ. те:
-  Елчӗксем  поэзи  каҫӗ  ирттерме  пӗлеҫҫӗ.  Вӗсен  лайӑх  тӗслӗхӗ 

ҫинчен  республикӑри  хаҫатсем  урлӑ  каласа  парсан  мӗнле  аван 
пулмалла, - терӗ.

Поэзи каҫӗ пуҫланчӗ.  Эпир сӑвӑ калатпӑр. Сӑмах Петӗр  Хусанкай 
илет.  Культура  ҫуртӗнче  тӑвӑллӑн  алӑ  ҫупни  кӗрлесе  кайрӗ.  Поэтӑн 
хамӑр  тӑван  литература  ҫинчен  каланӑ  ҫулӑмлӑ,  хӗрӳллӗ  сӑмахне 
ҫынсем  ҫав  тери  пысӑк  тимлӗхпе  итлеҫҫӗ.  Петр  Петрович  сӑвӑсем 
вулама пуҫларӗ.  Ун сӑввисем пирӗн чуна ҫӗклеҫҫӗ.  Поэт юлашкинчен 
хӑйӗн «Эпир пулнӑ, пур, пулатпӑр!» сӑввине ҫав тери пысӑк ҫӗкленӳпе 
вуласа пачӗ:

...Тӗрмере те, вӑрҫӑра та - 
Хут ҫине те чул ҫине 
Ҫыртӑм, халӗ те ҫыратӑп 
Халӑха ӗненнипе.

Савнӑ халӑх манпалан 
Шухӑшлатӑр та калатӑр 
Уҫӑ, ирӗк кӑмӑлтан: 
Эпир пулнӑ, пур, пулатпӑр!..



Залра каллех тӑвӑллӑн алӑ ҫупни кӗрлесе кайрӗ. Концерт пуҫланчӗ. 
Елчӗк каччисемпе хӗрӗсем чӑваш композиторӗсен юррисене юрла-юрла 
пачӗҫ, поэтсен сӑввисене пӑхмасӑр каларӗҫ. Поэзи каҫӗ хаваслӑ ташӑпа 
вӗҫленчӗ.

Петр Петрович пире темиҫе хутчен те елчӗксемшӗн хӑй савӑннине 
каласа пачӗ. Юлашкинчен:

- Елчӗксем тӑван литература чысне ҫӳлте тытаҫҫӗ. Вӗсенчен поэзие 
юратма вӗренмелле. Поэзи вӑл - халӑх чунӗ! - терӗ.

Поэзи каҫӗ вӗҫленсен, Петр Петровича елчӗксем хупӑрласа илчӗҫ. 
Пурте ӑна ырлӑх-сывлӑх сунаҫҫӗ. Халӑх поэтне халӑх юратнишӗн эпир 
савӑнса тӑратпӑр.

1962  ҫулхи июнӗн 7-мӗшӗ.  Эпӗ  Кӑкшӑмра,  писательсен  ҫуртӗнче. 
Кунта  халӑх  поэчӗсем  Петӗр  Хусанкайпа  Яков  Ухсай,  И.  Максимов-
Кошкинскипе  Мария  Ухсай  драматургсем,  Ваҫлей  Игнатьевпа  Петӗр 
Чичканов писательсем ӗҫлеҫҫӗ. Ирхи апат ҫинӗ хыҫҫӑн пурте пӗр ҫӗре 
пухӑнтӑмӑр,  чылайччен  калаҫса  лартӑмӑр.  Петӗр  Хусанкайпа  Яков 
Ухсай  Тӑван  ҫӗршывшӑн  пынӑ  вӑрҫӑ  кунӗсене  аса  илчӗҫ.  Аса 
илмеллисем вара вӗсен питӗ те нумай. Вӗсем иккӗшӗ те иртнӗ вӑрҫӑра 
паттӑр салтаксем пулнӑ. Ҫавӑн чухне Петр Петрович пире лайӑх, ырӑ 
хыпар  пӗлтерчӗ.  Хамӑр  тӑван  халӑхшӑн  чунне  парса  ӗҫленӗ  Иван 
Яковлевич Яковлев 1906 ҫулта Чехословакие сывалма санаторие кайнӑ 
пулнӑ-мӗн.  Хусанкай хӑй Чехословакире пулнӑ вӑхӑтра И. Я. Яковлев 
сывалса  пурӑннӑ  ҫурта  шыраса  тупнӑ,  Чехословакири  писательсен 
организацийӗпе ҫак ҫурт ҫумне асӑну хӑми ҫапма калаҫса татӑлнӑ иккен. 
Ку ҫӗнӗ хыпар пире пурне те ҫав тери савӑнтарчӗ.

-  Иван Яковлевич ӗмӗр-ӗмӗрех  мухтава тивӗҫлӗ ҫын,  унӑн чыслӑ 
ячӗ нихҫан та ан ҫухалтӑр. Ҫакна пирӗн яланах асра тытмалла, - терӗ 
Петр Петрович.



Ҫав кунхинех кунта поэзи секци бюровӗн ларӑвӗ  пулчӗ. Ӑна Петӗр 
Хусанкай  ертсе  пычӗ.  Унта  Т.  Иванов-Таҫук  ҫырнӑ  «Калас-калас 
сӑмахӑм пур» сӑвӑсен кӗнекине пӑхса тухрӑмӑр. Таҫук сӑввисем пирки 
Г. Орлов, П. Чичканов, эпӗ хамӑр шухӑш-кӑмӑла каларӑмӑр.

- Таҫук литературӑра нумай ҫул хушши ӗҫлет. Унӑн чылай сӑввисене 
вулакансем  юратаҫҫӗ.  Паллах,  поэт  ҫырнӑ  сӑвӑсене  уйрӑм  кӗнекепе 
кӑларсан  аван  пулмалла.  Сӗнсе  пӑхар,  -  терӗ  Петр  Петрович.  Эпир 
пурте ун шухӑшӗпе килӗшрӗмӗр. Каҫхи апат ҫинӗ хыҫҫӑн Петр Петрович 
хӑйне пӑртак начартарах туйма пуҫларӗ. Эпир ун патне кӗтӗмӗр.

-  Кӑнтӑрла  пуҫа  хӗвел  тиврӗ  пулас.  Ыратать,  -  терӗ  пире  Петр 
Петрович.
1964  ҫулхи  июнь  уйӑхӗнче  Шупашкара  пӑлхар  поэчӗ,  пирӗн  ҫывӑх 
тусӑмӑр  Ангел  Тодоров  килчӗ.  Вӑл  Чӑваш  ҫӗршывӗпе  паллашрӗ, 
предприятисенче,  колхозсенче  пулчӗ.  Эпир,  чӑваш  ҫыравҫисем,  ӑна, 
хамӑр хаклӑ  хӑнана,  Кӑкшӑма писательсен  ҫуртне илсе  кайрӑмӑр.  Ун 
чухне  Петӗр  Хусанкай  Шупашкарта  ҫукчӗ.  Ангел  Тодоров  Кӑкшӑм 
хырлӑхӗнче ҫӳренӗ чух темиҫе хутчен те Хусанкая ырӑпа асӑнчӗ.

-  Петӗр  Чӑвашпа  Пӑлхар  ҫӗршывӗсем  хушшинчи  туслӑх  кӗперне 
хывакансенчен пӗри, - терӗ вӑл.

Ангел  Тодорова  хӑйен  тӑван  ҫӗршывне  ӑсатнӑ  кун  Хусанкай 
Мускавран килсе ҫитрӗ. Вӑл ҫитнӗ-ҫитменех хамӑр тусӑмӑра, Тодорова, 
хӑй патне хӑнана илсе кайрӗ...

Вокзалта Петӗр Хусанкайпа Ангел Тодоров сывпуллашни, пӗр-пӗрне 
тӑванла ыталаса чуптуни, «Педер, Педер, наш родной!» тене сӑмахсем 
ӗмӗрлӗхех ман асӑмра юлчӗҫ.

Ангел Тодоров Пӑлхарта Чӑваш ҫӗршывӗпе унӑн ҫыннисем ҫинчен 
очерк пичетлесе кӑларнӑ-мӗн. Ун ҫинчен пире Петр Петрович пӗлтерчӗ.

- Очеркра Ангел Ваҫлей Анатрине те ырӑпа.асӑннӑ. Тӗлӗнмелле ҫын 
Тодоров. Чӑвашсене ҫав тери хисеплет, ҫав тери юратать, - терӗ вӑл.



Пӗрре  ҫапла,  Хусанкай  писательсен  Союзне  пычӗ,  хӑйӗн  тус-
юлташӗсене алӑ парса тухрӗ. Ман пата ҫитсен:

- Ваҫлей, эсӗ пӗлетӗн-и: санӑн «Каҫар, анне» юрруна Ангел хӑйсен 
«Болгаро-советская дружба» журналӗнче пичетлесе кӑларнӑ, - терӗ.

- Петр Петрович, вӑл журнала ӑҫта курма пулать-ши? - ыйтрӑм эпӗ.
- Хусанкайӑн пур. Пырса кур, - терӗ те мана Петр Петрович хӑйпе 

пӗрлех хваттерне илсе кайрӗ.
-  Санӑн  та,  шӑллӑм,  Пӑлхара ҫитсе курмалла.  Ҫул ҫӳрени  ҫынна 

ҫунат парать,  туссене тупма,  пӗлме пулӑшать,  -  терӗ Петр Петрович. 
Вӑл кӗнеке ҫулӗкӗ патне пырса тӑчӗ те:

- Акӑ кунта туссен парнисем, - терӗ. Чӑнах та, мӗнле кӑна парне ҫук 
пулӗ кунта! Ман куҫ умне пӗтӗм планета ҫинчи писательсем тухса тӑнӑн 
туйӑнчӗ.

-  Халӗ  ятарласах  пӑлхар  чӗлхине  вӗренетӗп.  Ку  кирлӗ,  усӑллӑ 
япала, - тет Петр Петрович. Чӑнах та, Петр Петрович пӑлхар чӗлхине 
лайӑхах вӗренсе ҫитрӗ. Ҫырма та хӑнӑхса ҫитнӗччӗ. Ҫакна эпӗ Пӑлхар 
писателӗ Веселин Иосифов иккӗмӗш хут Шупашкара килсен лайӑх туйса 
илтӗм.

Веселин  Иосифов  Шупашкар  ҫыннисемпе  тӗл  пулчӗ.  Ун  сӑмахне 
вырӑсла Петӗр Хусанкай куҫарса пычӗ.

Веселин  Иосифов  килне  тухса  кайиччен  пирӗнпе,  чӑваш 
писателӗсемпе,  тӗл  пулчӗ.  Унта  эпӗ  те  Веселин  тусӑмӑра  хисеплесе 
сӑмах каларӑм.

- Пирӗн Петрович ӗнер хаклӑ хӑнамӑр Иосифов сӑмахне вырӑсла 
куҫарса  пачӗ.  Паян  эпӗ  Петр  Петровичран  хамӑн  чӑвашла  калакан 
сӑмахӑма  пӑлхарла  куҫарса  пама  ыйтасшӑн,  -  терӗм.  Петр  Петрович 
савӑнсах килӗшрӗ. Вӑл ман сӑмаха малтан пуҫласа вӗҫне ҫитичченех 
Веселин Иосифова пӑлхарла куҫарса пычӗ.



1967  ҫулхи  декабрӗн 26-мӗшӗнче  эпӗ  аллӑ  ҫул  тултартӑм.  Ҫавна 
май Чӑваш государство филармони ҫуртне мана чыслама тус-тӑвансем, 
пӗлӗшсем,  юлташсем  пухӑнчӗҫ.  Ун  чухне  Петӗр  Хусанкай  та  мана 
хисеплесе  сӑмах  каларӗ,  ҫулӑм  чӗреллӗ  поэтӑмӑр  Ҫӗҫпӗл  Мишши 
бюстне, хӑйӗн ҫӗнӗ «Хушка хумсем» ятлӑ кӗнекине парнелерӗ. Кӗнеке 
хуплашки ҫине ҫапла ҫырнӑ:

«В. И. Давыдов-Анатрие 
Ырлӑха та телее, 
Асӑнма-и, тен, кайран - 
Аллӑри Анатрие 
Утмӑлти Хусанкайран...»

Эпӗ аслӑ поэтӑмӑр парнисене, ҫав тери хаклӑ япаласем. вырӑнне 
хурса,  упраса  усратӑп.  Петр  Петрович  ҫинчен  аса  илсе  калас  тенӗ 
сӑмахӑм ҫав тери нумай. Ун ырӑ сӑнарӗ яланах куҫӑм умӗнче.

1969 ҫулхи ҫуркунне эпир,  чӑваш писателӗсемпе композиторӗсем, 
культура  работникӗсем,  Ульяновска,  Ленин  ҫуралнӑ  хулана,  хамӑр 
литературӑпа искусство эрнине ирттерме кайрӑмӑр.  Пире,  чӑвашсене, 
Ульяновск  ӗҫченӗсем  хапӑл  туса,  ӑшӑ  кӑмӑлпа  кӗтсе  илнине  каласа 
пама  сӑмахӑм  та  ҫитес  ҫук.  Пире  «Волга»  ятлӑ  хӑна  ҫуртне 
вырнаҫтарчӗҫ.  Эпӗ  Хусанкайпа  пӗр  пӳлӗме  лекрӗм.  Кунта  пӗр  эрне 
пурӑнтӑмӑр. Хамӑр пуласлӑх ҫинчен, хамӑр тӑван литературӑпа тӑван 
чӗлхемӗр ҫинчен, ҫывӑх тус-юлташӑмӑрсем ҫинчен нумай калаҫрӑмӑр.

- Поэт сӑмахӗ - витӗмлӗ сӑмах. Эпир хамӑр пурӑннӑ чухне мӗн калас 
тенине йӑлтах каласа хӑвармалла, - терӗ пӗрре мана Петр Петрович.

Пӗр калаҫура вӑл чӑваш халӑх пуласлӑхӗ ҫинчен хамӑра ӗҫкӗрен, 
леш усал «аншарлинчен» тасалма кирли ҫинчен хытӑ каларӗ.



-  «Аншарлинчен» хӑтӑлаймасан, эпир ҫав тери пысӑк инкек патне 
пырса тухма пултаратпӑр, хамӑрӑн пулас ӑрӑва хӗн кӑтартатпӑр, - терӗ 
вӑл.

Эпир  Ульяновск  хулипе  облаҫӗнчи  предприятисенче,  колхозсенче, 
шкулсенче  пултӑмӑр,  халӑха  хамӑр  литературӑпа,  искусствӑпа 
паллаштартӑмӑр.  Петр  Петрович,  хӑйӗн  сывлӑхӗ  начарланса  пынине 
пӑхмасӑр,  тӗлпулусенче  хӗрӳллӗ  сӑмахсем  туха-туха  каларӗ,  хӑйӗн 
сӑввисене пысӑк ҫӗкленӳпе вуларӗ. Кунта вӑл ятарласа вырӑсла «Гимн 
сердца» ятлӑ сӑвӑ ҫырчӗ:

Симбирск! Священный город мира! 
Ты виден всем издалека... 
Настроилась на песню лира, 
Звенит сердечная строка...

Ҫак сӑввине поэт телевиденипе,  хамарӑн юлашки концерта курма 
пынӑ  ҫынсем  умӗнче  театрта  вуларӗ.  Ӑна  пурте  хапӑл  туса,  ӑшшӑн 
йышӑнчӗҫ.

1969 ҫулта пирӗн пата Шупашкара Воронеж писателӗсем килчӗҫ.
Хӑнасене ӑсатнӑ кун Чапаевски поселок клубӗнче туслӑх концерчӗ, 

литература  каҫӗ  пулчӗ.  Унта  Чӑваш  АССР  Верховнӑй  Совет 
Президиумӗн  председателӗ  С.  М.  Ислюков  юлташ  Воронежри 
писательсен  организацине  республикӑн  Хисеп  грамотине  пачӗ.  Петӗр 
Хусанкай,  Александр  Кӑлкан,  Надежда  Черепанова  тата  эпӗ  пӗрин 
хыҫҫӑн тепри тухса хамӑр сӑвӑсене вуласа патӑмӑр.  Литература каҫӗ 
хыҫҫӑн  хӑнасемпе  кӗрекере  лартӑмӑр.  Тӳрех  калатӑп:  кӗреке  илемне 
кӳрекенсенчен пӗри Петр Петрович пулчӗ. Вӑл унта сӑмах тухса каларӗ. 
Нихҫан та манмастӑп: Петр Петрович, хӑйӗн сӑмахне каласа пӗтерсен, 
чылай  вӑхӑт  хушши  пирӗн  ҫине  пӑхса  тӑчӗ,  куҫӗнчен  куҫҫуль 



тумламӗсем юхса анчӗҫ. Эпир, нимӗн пулман пек, ура ҫине тӑтӑмӑр та 
алӑри  черккесене  ҫӳлелле  йӑтса:  «Петр  Петрович  сывлӑхӗшӗн!»  –-
терӗмӗр. Хусанкай пӑртак кулса илчӗ.

1969 ҫулхи ноябрь уйӑхӗнче Ҫеҫпӗл Мишши ҫуралнӑранпа 70 ҫул 
тултарнине паллӑ турӑмӑр. Ҫав ятпа хамӑр филармони ҫуртӗнче чаплӑ 
лару  пулсӑ  иртрӗ.  Пысӑк  концерт  пулчӗ.  Концертра  Петӗр  Хусанкай, 
Стихван  Шавлы тата  эпӗ  Ҫеҫпӗле  халалласа  ҫырнӑ  сӑвӑсене вуласа 
патӑмӑр. Ку вӑл пирӗн Петр Петровичпа пӗрле юлашки хут сӑвӑ вулани 
пулчӗ.

Петӗр  Хусанкай  чирӗ  йывӑрлансах  пычӗ.  Ӑна  вӑрах  вӑхӑтлӑха 
больницӑна  хучӗҫ.  Эпир,  писательсем,  пурте  тенӗ  пекех,  ун  патне 
ҫӳреттӗмӗр.  Эпӗ  ун  чухне  хам  курнине,  унпа  мӗн  калаҫнине  ҫырса 
пытӑм. Эпӗ вӗсене ҫак асаилӗве кӗртсе хӑварма кирлӗ пулӗ тетӗп.

1969  ҫулхи  декабрӗн  5-мӗшӗ.  Паян  Совет  Конституци  кунӗ. 
Шупашкар урамӗсенче халӑх хӗвӗшет. Ҫанталӑк лайӑх, сывлӑш уҫӑ.

Эпӗ  республикӑри  тӗп  больницӑна  кайрӑм.  Унта  пирӗн  юратнӑ 
поэтӑмӑр, халӑх сӑвӑҫи Петр Петрович Хусанкай выртать.

Сестрасем мана: «Нумай ларас марччӗ,  Хусанкай час ывӑнать», - 
терӗҫ. Тӗрӗс асӑрхаттараҫҫӗ вӗсем. Мана халатсӑрах кӗме ирӗк пачӗҫ. 
Вӑрӑм коридорпа пыратӑп. Пӑхатӑп та, Петр Петрович ман еннелле утса 
килет. Хӑй мана курсанах аллине тӑсрӗ, сывлӑх сунчӗ: «Пӳлӗме кӗрсе 
ларар»,  -  терӗ.  Ман  чун  ыратма  пуҫларӗ.  Петр  Петрович  хуралса, 
начарланса кайнӑ. Вӑл пӳлӗме кӗрсенех чӳрече ҫумне пырса тӑчӗ, кӗсел 
ӗҫме пуҫларӗ.

-  Эпӗ  сан  валли  ятарласа  тӑпӑрч  илсе  килтӗм.  Ҫисе  пӑхмӑн-ши, 
Петр Петрович? - терӗм. Хусанкай ман еннелле ҫаврӑнчӗ те:

- Ҫимелли пурте пур, анчах нимӗн те анмасть, - терӗ.
Ҫак  сӑмахсене  илтме  мана  ҫав  тери  йывӑр  пулчӗ.  Эпӗ  ӑна 

Воронежра чӑваш литературин эрни пулнӑ кунсенче тухнӑ «Коммуна» 



хаҫатӑн пӗр номерне патӑм. Унта Воронежра пулнӑ чӑваш писателӗсен 
произведенийӗсемпе  пӗрле  Петр  Петровичӑн  пӗр  пысӑк  сӑвви 
пичетленнӗ. Ку хаҫатшӑн Хусанкай мана тав турӗ. Эпӗ Петр Петровича 
йывӑррине  питех  те  лайӑх  ӑнланатӑп.  Ҫавӑнпа  хам  та  васкаса 
калаҫмастӑп. Петр Петрович выртрӗ те:

- Мӗнле ҫӗнӗ хыпарсем пур? - тесе ыйтрӗ.
Эпӗ  ӑна  литература  хыпарӗсене  кала-кала  патӑм.  Хам  Аркадий 

Эсхель,  Николай  Евстафьев  поэтсемпе  пӗрле  Муркаш  районӗнчи 
«Передовик» совхозран халь ҫеҫ таврӑнни ҫинчен пӗлтертӗм.

-  Аван  япала,  яланах  халӑхпа  пӗрле  пулмалла,  -  терӗ  Петр 
Петрович.  Вӑл  хӑй  больницӑра  выртнишӗн,  ҫӗнӗ  япаласем 
ҫырайманнишӗн  кулянма  пуҫларӗ.  Эпӗ  ӑна  лӑплантарма  шут  тытрӑм 
пулас: «Эсир халӑхшӑн, хамӑр тӑван литературӑшӑн тунӑ ырӑ ӗҫсем ҫав 
тери пысӑк. Питех кулянма кирлӗ мар», - терӗм.

- Ҫырмалли нумай, тӑванӑм, ҫырмалли нумай, - тет Петр  Петрович. 
Ҫеҫпӗл Мишши ҫинчен сӑмах пуҫланчӗ.

- Петр Петрович, эсӗ Ҫеҫпӗл ятне, унӑн произведенийӗсене тӗнче 
тӑрӑх сарас  тӗлӗшпе ырми-канми ӗҫлерӗн.  Ҫӑвӑнпа та Ҫеҫпӗл ячӗпе 
хисепленекен премие сана панишӗн эпир пурте чун-чӗререн савӑнатпӑр, 
- терӗм ӑна.

- Ҫеҫпӗле манма юрамасть. Эсӗ те поэт амӑшӗ, Укахви аппа, ывӑлӗ 
ҫинчен  мӗн каланине йӑлтах ҫырса илме тӑрӑш, - терӗ Петр Петрович. 
Унтан вӑл Ҫеҫпӗлӗн «Ҫӗн кун аки» сӑввине аллӑ чӗлхепе кӑларас тесе 
хӑй мӗнле тӑрӑшни ҫинчен каласӑ пачӗ.

-  Ҫӑмӑлах  пулмарӗ.  Куҫаракансем  патне  те  хамӑнах  кӗнеке  ярса 
памалла  пулчӗ, -  терӗ  Хусанкай.  Эпӗ ӑна  хамӑрӑн  юратнӑ  поэтӑмӑр, 
тусӑмӑр  Митта  Ваҫлейӗ  ҫинчен  аса  илсе  ҫырнисене  пӗр  ҫӗре  пухса 
кӗнеке  туса  кӑларма  хатӗрленни  ҫинчен  пӗлтертӗм:  «Ҫак  ӗҫе  тума 



ҫамрӑк поэта Геннадий  Юмарта хушнӑ», - терӗм. Уншӑн Петр Петрович 
савӑнчӗ.

- Аван ҫын, аван поэтчӗ Митта, анчах нумай пурӑнаймарӗ, пурнӑҫӗ 
асаплӑ пулчӗ, - терӗ Петр Петрович.

- Митта сана, эсӗ ҫырнӑ япаласене пӗтӗм кӑмӑлтан юрататчӗ. Сана 
хамӑр  поэзи  утравӗ  вырӑнне  хуратчӗ,  -  тетӗп.  Хусанкай  нимӗн  те 
чӗнмерӗ.  Пӑртак  тӑхтаса  тӑрсан  ҫеҫ:  «Мӗншӗн  питех кулянас:  ман 
тантӑшсем, Митта тусӑм та тахҫанах  кайрӗҫ.  Эпӗ халӗ те  пурӑнатӑп-
ха...» - тесе хучӗ. «Петр Петрович, вилесси ҫинчен ан шухӑшла», - тетӗп 
эпӗ ӑна.

«Тӗрӗс. Ҫӗнӗ ҫула чӗрӗлсе тухасчӗ. Манӑн хамӑн кил пур», - терӗ 
вӑл.

Эпӗ  Хусанкая  хамӑр  чӑвашсен  паллӑ  драматургӗ,  тухтӑрӗ  Петр 
Николаевич  Осипов  юбилейне,  70  ҫул  тултарнине,  паллӑ  тума 
хатерленни ҫинчен каласа патӑм.

-  Петр  Николаевич  пӗтӗм  пурнӑҫне,  вӑй-халне  хамӑр  тӑван 
халӑхшӑн пачӗ. Вӑл мухтава тивӗҫлӗ, - терӗ мана Петр Петрович.

Эпӗ Петӗр Хусанкай патӗнче нумай ларнине мансах кайнӑ.
«Эсӗ мана нихҫан та тухса кай тесе калас ҫук», - тетӗп эпӗ. Петр 

Петрович нимӗн те чӗнмест. Туятӑп: вӑл ывӑннӑ. Эпӗ ӑна ырлӑх-сывлӑх 
сунса  ыталарӑм та:  «Тепре  куриччен»,  -  тесе,  палатка  алӑкне  уҫрӑм, 
больница коридорне тухрӑм. Чуна йывӑр.

1970  ҫулхи  январӗн  22-мӗшӗ.  Паян  халӑх  поэчӗ  Петр  Петрович 
Хусанкай ҫуралнӑ кун.  Эпӗ писательсен Союзӗнче.  Мана кунта Илпек 
Микулайӗ: «Атя, Ваҫлей, Петр Петрович патне, больницӑна каятпӑр», - 
терӗ.  Эпӗ  хаваслансах  килӗшрӗм.  Иксӗмӗр  те  Петр  Петрович  валли 
кучченеҫ - панулми илтӗмӗр.

Больницӑна Хусанкай патне тусӗсем, юлташӗсем пиртен малтанах 
килсе ларнӑ-мӗн. Кунта Илпек Микулайӗ, Николай Дедушкин, Александр 



Алга,  Алексей  Талвир,  Иван  Кузнецов,  Стихван  Шавлы  писательсем, 
Григорий Хирбю композитор, наука ҫынни Петр Денисов, Петр Петрович 
мӑшӑрӗ Вера Кузьмина, ачисем -  Салампипе Атнер.  Эпир пурте Петр 
Петровича  ҫуралнӑ  кун  ячӗпе  саламлятпӑр, хӑвӑртрах  чӗрӗлсе  тухма 
ырлӑх-сывлӑх сунатпӑр. Вера Кузьминична пире эрех сӗнчӗ,  ӗҫрӗмӗр. 
Петр Петрович та сыпса пӑхрӗ. Хӗрӳ калаҫу пуҫланчӗ. Илпек Микулайӗ 
Хусанкай патне пырса ларчӗ те аллисене тытса ӑшӑтма пуҫларӗ.

Петр Петрович автограф пирки сӑмах тапратрӗ. «Манӑн тусӑмсем 
парнеленӗ кӗнекесем ҫав тери нумай: шкафа та вырнаҫмаҫҫӗ.  Хам та 
ҫырса  кӗнеке  нумай  парнеленӗ.  Автограф  вӑл  хӑйне  майлӑ  ҫырнӑ 
произведени пек япала. Кашни ҫынна шухӑшласа, мӗн те пулсан ҫӗнни 
ҫырса паратӑн-ҫке-ха», - терӗ.

Эпир,  больнйцӑна  килнисем, тетрадь  ҫине кашниех Хусанкая  ырӑ 
сунса хамӑр шухӑш-кӑмӑла ҫырса хӑвартӑмӑр. Вӑхӑт нумая кайрӗ. Петр 
Петрович ывӑнса ҫите пуҫланине ӑнланса илтӗмӗр,  поэтпа алӑ парса 
сывпуллашрӑмӑр. Эпӗ алӑ панӑ чух Петр Петровича: «Хӑвӑртрах сывал, 
Сиктӗрмене  каятпӑр»,  -  терӗм.  Петр  Петрович  хытӑ  сасӑпах:  «Хӑҫан 
каятпӑр?»  -  тесе  ыйтрӗ.  «Больницӑран  тухсанах»,  -  терӗм  эпӗ.  Петр 
Петрович пӑртак кулса илчӗ.

1970 ҫулхи февралӗн 18-мӗшӗ. Паян, кӑнтӑрла тӗлӗнче, Аркадий 
Александрович  Эсхель,  Николай  Филиппович  Илпек  юлташӑмсемпе 
больницӑна, Петр Петрович Хусанкай патне кайрӑмӑр.

Петр Петрович хӑй выртакан пӳлӗмре пӗчченех. Вӑл эпир пынишӗн 
савӑнчӗ, пире хапӑл тусах кӗтсе илчӗ. Хӑй вырӑнӗ ҫине ларнӑ, панулми 
шуратса ҫиет.

Петр Петрович сӑнран питех те начарланнӑ. Вӑл утиялне сирчӗ те 
урисене кӑтартрӗ. Вӑрҫӑра аманнӑ ури шыҫа пуҫланӑ.



-  Хӗрӗх виҫӗ килограмм ҫеҫ тӑрса юлтӑм.  Вӑй та ҫук,  -  тет  Петр 
Петрович. Анчах хӑй ҫаплах чипер, илемлӗ калаҫать, хушӑран кулкаласа 
та илет.

Чӗре  ҫунать.  Эпӗ  Хусанкай  ҫине,  ун  чӗрӗ  сӑнарне  хам  асӑмра 
ӗмӗрлӗхе хӑварас тесе, куҫ илми пӑхатӑп. Петр Петрович ҫакна сисрӗ 
пулас.

- Ваҫлей, эсӗ ман ҫине мӗншӗн ҫав тери тилмӗрсе пӑхса ларатӑн? - 
тесе  ыйтрӗ.  Эпе  пӗр  сӑмах  та  чӗнмерӗм,  куҫҫуль  пӗрчисене  шӑлса 
илтӗм.  Эсхельпе  Илпек  больницӑра  выртакан  хамӑр  тус-юлташӑмӑр 
Семен  Матвеевич  Ислюков  патне,  тепӗр  пӳлӗме,  тухса  кайрӗҫ.  Эпир 
Петр Петровичпа иккӗн.

-Мӗнле пурӑнатӑн, шӑллӑм, мӗн ҫыратӑн? - тесе ыйтрӗ манран Петр 
Петрович.  Эпӗ  ӑна:  «Йошкар-Оларан,  Миклай  Казаков  поэтран  ҫыру 
илтӗм,  вӑл  сана  пысӑк  салам  калама  ыйтнӑ,  санӑн  тусу  Александр 
Иванович Ток  вилни ҫинчен ҫырнӑ»,  -  терӗм.  Александр Ток  вилнине 
пӗлсен,  Петр  Петрович  питех  те  кулянчӗ.  «Лайӑх  ҫынччӗ,  лайӑх 
юлташчӗ», - терӗ.

Калаҫу  РСФСРти  писательсен  черетлӗ  Ш-мӗш  съезчӗ  ҫинчен 
пуҫланчӗ. «Съезда каяссиех пулмасть пулӗ, вӑй илсен, чӗрӗлсен, хамӑр 
республика  юбилейӗнче  пуласчӗ,  -  тет  Хусанкай.  Вӑл  калаҫса  ларнӑ 
хушӑрах хулне ҫӗклесе кӑтартрӗ. - Тытса кур-ха, кунта нимӗн те юлман 
вӗт», - терӗ.

Пӳлӗме  Семен  Матвеевич  Ислюков,  Аркадий  Эсхель,  Николай 
Илпек,  Микихвер  Ваҫанкка  ывӑлӗ  -  Синькор  кӗчӗҫ.  Семен  Матвеевич 
Петр Петрович минтерне тӳрлетсе хучӗ.

Эпир Петр Петрович патӗнче икӗ сехет ытла лартӑмӑр. Вӑхӑт питех 
те хӑвӑрт иртсе кайрӗ.

«Ан  васкӑр-ха,  ларӑр»,  –-тет  Петр  Петрович.  Анчах  та  пирӗн 
каймалла, виҫӗ сехетре Союз правленийӗн ларӑвӗ пуҫланмалла.



Семен Матвеевич Ислюков пире Петр Петрович патне час-час килсе 
курма ыйтрӗ: «Тус-юлташӗсем килни ун хуйхи-суйхине пусарать», - тет 
вӑл.

1970  ҫулхи  февралӗн  26-мешӗнче  каҫхине  больницӑна,  Петр 
Петрович  Хусанкай  патне  кайрӑм.  Халӑх  нумай,  чирлӗ  выртакансем 
патне тӑванӗсем, тус-пӗлӗшӗсем килнӗ. Эпӗ Петр Петрович патне кӗме 
пулмасть  пулӗ,  тесе  шутласа  тӑратӑп.  Пӑхатӑп  та:  Петр  Петрович 
мӑшӑрӗ Вера Кузьминична мана хирӗҫ туха парать.

- Кӗрӗр, кӗрӗр, - терӗ те вӑл мана хӑех Петр Петрович патне ӑсатса 
ячӗ. Петр Петрович мана лайӑх кӗтсе илчӗ. Калаҫу вӑрӑма, пӗр пилӗк 
сехете  яхӑн  пычӗ.  Эпӗ  тухса  каяс  умӗн  вӑхӑт  12  сехетрен  те  иртсе 
кайнӑ. Эпӗ Хусанкая ыран, февралӗн 27-мӗшӗнче, хамӑр союзра поэзи 
секцийӗн  ларӑвӗ  пуласси  тата  республика  чӑвашсен  паллӑ  ученӑйӗ, 
чӗлхе ӑсти Василий Георгиевич Егоров профессор 90 ҫул тултарнине 
паллӑ тума хатӗрленни ҫинчен пӗлтертӗм.

Петр  Петрович  ҫавӑнтах  поэзи  секцийӗн  ӗҫне  хутшӑнакан  тус-
юлташсене хӑйӗнчен салам калама ыйтрӗ.

- Секцие лайӑх, йӗркеллӗ ирттерӗр. Кирлӗ-кирлӗ мар япаласемшӗн 
чӗрре  ан  кӗрӗр.  Лайӑххине  -  лайӑх,  начаррине  -  начар  тейӗр. 
Литература  лаҫҫинчи  ҫитменлӗхсене  пытарса  хӑварма  кирлӗ  мар, 
шӑллӑм.  -  Унтан пӑртак  тӑхтаса тӑнӑ хыҫҫӑн:  –  Василий Георгиевича 
халалласа сӑвӑ ҫыртӑн пулӗ-ха? - тесе ыйтрӗ.

- Ҫыртӑм, Петр Петрович, ҫыртӑм. Ҫынни питӗ кӑмӑллӑ, ырӑ ӗҫсем 
нумай турӗ. Вӑл мана институтра та вӗрентнӗ, - терӗм эпӗ.

-  Манран та ӑна пысӑк салам калӑр.  Эпӗ хам ун ҫинчен ҫырнине 
Верӑна  парса  ятӑм,  -  терӗ  Петр  Петрович.  Эпӗ  ҫаплах  литература 
хыпарӗсене кала-кала паратӑп.  Вера театра кайрӗ.  Паян унта «Вӗлле 
хурчӗ - ылтӑн хурт» спектаклӗн премьери пулать.



Хусанкай каҫхи апат ҫиме шутларӗ. Эпӗ ӑна тӑрса ларма пулӑшрӑм, 
сӗтел ҫине ӗҫме-ҫиме пырса хутӑм. Петр Петрович питӗ ӑслӑ калаҫать, 
анчах та сасси ҫав тери начарланса ҫитнӗ. Ку ҫеҫ те мар, ҫиме пуҫланӑ 
апата ҫӑтса яраймасӑр тертленет. Вӑхӑт-вӑхӑтӑн йӑлт кӑвакарса каять, 
ыратнипе куҫне хупса илет. Эпӗ ним чӗнмесӗр пӑхса ларатӑп, анчах ӑна 
нимӗнпе те пулӑшма пултараймастӑп. Хусанкай мана тӑваралӑ ҫу ҫиме 
сӗнет.

-  Ҫи,  нимӗн  те  ан  хӑвар.  Ахалех  юлать,  -  тет  вӑл  мана.  Ҫапла 
иксӗмӗр пӗр тирӗкренех тӑваралӑ ҫу  ҫирӗмӗр.  Петр Петрович малтан 
пӗр черкке симӗсрех тӗслӗ симпыл ӗҫрӗ.

– Кӑна ятарласа ман валли туса килчӗҫ-ха. Питӗ аван, сиплӗ япала. 
Ӑна Петр Николаевич Осипов та тутанса пӑхрӗ. Вӑл та ырларӗ, - терӗ. 
Пӗрремӗш черккине ӗҫсенех, Петр Петрович куҫне хупса нумайччен пӗр 
чӗнмесӗр ларчӗ. Унтан ман ҫинелле пӑхрӗ те: -Куҫ умне иртнӗ кунҫулӑм 
тухса тӑчӗ. Пахчасенче пыл хурчӗсем сӗрленӗн туйӑнса кайрӗ. Ҫапла, 
Хусанта вӗреннӗ чух, яла килме тухсан, ҫула май аппа патне кӗтӗм. Вӑл 
мана пӗр алтӑр ҫак халь ӗҫекен симпыл пек шерпет тыттарчӗ. Эпӗ ӑна 
ӗҫрӗм те йӑлт уҫӑлса кайрӑм, ура ыратни те, ывӑнни те йӑлтах иртрӗ, - 
терӗ. Унтан вӑл мана пӑлхарсен шурӑ эрехне пӗр черкке тыттарчӗ. Эпӗ 
эрехе тутанса пӑхрӑм.
Сӑмах хӑйне больницӑра мӗнле сыватни ҫинчен пуҫланчӗ.

- Аван. Пурте пур. Тусӑмсем мӗн кӑна илсе килмеҫҫӗ пулӗ. Анчах 
анмасть. Вӑй ҫук, - тет  Хусанкай. Ана усал чир ҫав тери, пӗр хӗрхенӳсӗр 
кӑшлать. Апат ҫисе пӗтернӗ хыҫҫӑн эпӗ тирӗк-кашӑксене ҫуса лартрӑм.

- Аван, паян эсӗ ман пата килни сестрана, Гальӑна, ҫӑмӑллӑх пачӗ, - 
терӗ Петр Петрович.

Сӑмахран  сӑмах,  калаҫу  хамӑр  литература  ҫинчен  пуҫланчӗ.  Эпӗ 
Митта  Ваҫлейӗ:  «Пирӗн  пилӗк  улӑп  -  Яковлев,  Иванов,  Ашмарин, 



Ҫеҫпӗл, Хусанкай пур», - тенине аса илтертӗм. Миттан Петр Петровича 
асӑнса ҫырнӑ сӑввине каласа патӑм:

Сана асӑнсан, ялан пӗр сӑмах: 
«Чӑваш тухйинчи чи пысӑк ахах». 
Анчах эп каласшӑн: «Петӗр Питравӗ 
Ахах кӑна мар - пуянлӑх утравӗ».

Ҫак. йӗркесене илтсен, Хусанкай, хӑйӗн вӑйӗ ҫук пулин те, илемлӗн 
кулса илчӗ.

-  Ӑна  нумаях  пулмасть  мана  Василий  Архипович  Долгов  та  аса 
илтерсеччӗ-ха. Ӑна вара хам парнеленӗ кӗнекем ҫине ҫакӑн пек тӑватӑ 
йӗрке ҫырса патӑм:

Улӑп терӗн эс мана. 
Улӑп вӑл - пӗрре. 
Епле эп сан сӑмахна 
Кӑларам тӳрре, -

терӗ Петр Петрович.
Калаҫура хамӑр тусӑмӑра,  Мускав чӑвашне Турат Ваҫҫине,  ырӑпа 

аса илтӗмӗр.
Петр Петрович хур тӗкӗ илчӗ те шӑлӗ хушшисене тасатма пуҫларӗ. 

Эпӗ унӑн шап-шур шӑлӗсенчен тӗлӗннипе чӑтаймарӑм: «Сан шӑлусем 
хӑвӑнах-и?»  -  тесе  ыйтрӑм.  Петр  Петрович  хӑшӗ  хӑйӗн,  хӑшӗ  хӑйӗн 
маррине хур тӗкӗпе тӗрте-тӗрте кӑтартрӗ. «Ҫаксем, малтисем, Пӑлхар 
тухтӑрӗ Баян Баянов лартнисем», - терӗ. Петр Петрович манран хамӑр 
тусӑмӑр  Уйӑп  Мишши  сывлӑхӗ  ҫинчен  ыйтса  пӗлчӗ.  Унтан  вӑл  мана 
Мускавра Иван Данилович Кузнецов профессора операци туни ҫинчен 
пӗлтерчӗ.



-  Эпир  ун  патне  кунтан  Семен  Матвеевичпа  ырлӑх-сывлӑх  сунса 
телеграмма ятӑмӑр, -  терӗ. Калаҫнӑ хушӑра Петр Петрович час-часах 
тарӑннӑн сывла-сывла илет. Сисетӗп: вӑл хуйхӑрать, вӑл тертленет, вӑл 
шухӑшпа  ҫунать.  Эпӗ  ӑна  час-часах:  «Чӗрӗлетӗн,  ура  ҫине  тӑратӑн, 
санӑн хамӑр реслублика 50 ҫул тултарнӑ ятпа ирттерекен уяв кӗрекинче 
лармалла»,  -  тетӗп.  Вӑл мана:  «Маларах тухасчӗ,  Ленин юбилейӗнче 
пуласчӗ-ха», - тесе хучӗ.

Вӑхӑт нумая кайрӗ. Эпӗ юратнӑ поэтӑмӑра ырӑ каҫ сунтӑм та тухса 
кайма тӑтӑм. Петр Петрович мана хӑйпе ҫапла пӗр каҫ ларнишӗн темиҫе 
хутчен  те  тав турӗ. Ку пирӗн юлашки тӗлпулу пулчӗ. Ҫур ҫӗр те иртнӗ 
иккен. Больница алӑкӗсене пурне те питӗрсе хунӑ. Мана пӗр хӗрарӑм - 
сестра пулас, курчӗ те:

- Эпир сире кунтах ҫӗр каҫать пулӗ тесе шутланӑччӗ, - терӗ, хыҫалти 
алӑкран кӑларса ячӗ.

1970 ҫулхи мартӑн 4-мӗшӗ.  Юратнӑ поэтӑмӑрӑн,  тӗлӗнмелле ырӑ 
кӑмӑллӑ ҫыннӑмӑрӑн - Петр Петрович Хусанкайӑн - ҫулӑмлӑ чӗри тапма 
чарӑнчӗ. Калама ҫук пысӑк ҫухату.

Чун ыратать, чӗре ҫунать.
...Мартӑн  6-мӗшӗнче,  ирхине  10  сехетре,  Петр  Петрович  тупӑкне 

парти  обкомӗн  Политикӑллӑ  вӗренӳ  ҫуртне  лартрӗҫ.  Чӑваш  ҫӗршывӗ 
юратнӑ  поэтӑмӑрпа  сывпуллашать.  Ҫын  хыҫҫӑн  ҫын  кӗрет  поэтпа 
сывпуллашма. Вӗҫӗ-хӗрри те ҫук. Пурте поэтӑн ырӑ сӑнарне ӗмӗрлӗхе 
асра хӑварасшӑн.

Поэт тупӑкӗ умӗнче хисеплӗ хуралта республикӑри партипе совет 
органӗсен  руководителӗсем,  искусствӑпа  литература  ӗҫченӗсем, 
рабочисемпе  колхозниксем,  служащисем,  Шупашкарти  шкулсенче 
вӗренекенсемпе  студентсем...  Эпӗ  хисеплӗ  хуралта  Мускавран  Петр 
Петровича  пытарма  килнӗ  Турат  Ваҫҫи  тусӑмпа,  Николай  Евстафьев 



поэтпа  тӑтӑм.  Хурлӑхлӑ  музыка  кӗвви  илтӗнет.  Чӑтса  тӑма  ҫав  тери 
йывӑр. Куҫран куҫҫуль юха-юха анать.

Кӑнтӑрла  иртсен  2  сехетре  Хусанкай  тупӑкне  урама  илсе  тухрӗҫ. 
Кунта та халӑх туллиех. Эпир, Леонид Родионов драматургпа, Демьян 
Семенов журналистпа пӗрле, малта тупӑк виттине йӑтса пытӑмӑр.

Урамсенче  машинӑсем  те  чарӑнчӗҫ.  Пӗтӗм  республика  Хусанкая 
ӑсатать.

Масар  ҫинче  хурлӑхлӑ  митинг  вӗҫленет.  Поэт  тӑванӗсемпе 
пӗлӗшӗсем,  тусӗсемпе  юлташӗсем  Петр  Петровичпа  сывпуллашаҫҫӗ, 
масар ҫийӗн хурлӑхлӑ кӗвӗ илтӗнет. Тепӗр самантран поэт тӑпри чечек 
кӑшӑлӗсемпе хупланса юлать.

Петр Петрович Хусанкай емӗрлӗхех пиртен уйрӑлса кайрӗ. Анчах та 
унӑн тӑван халӑхшӑн тунӑ пархатарлӑ ӗҫӗ вилӗмсӗр. Унӑн ҫутӑ сӑнарӗ 
пирӗн  куҫ  умӗнче.  Поэт  яланах  пирӗнпе  пӗрле  хастар  салтак  пек 
малалла утать.

1970


